
ИЗВЕШТАЈ ЗА ЧОВЕКОВИТЕ ПРАВА ВО МАКЕДОНИЈА ЗА 2012 

Извршно резиме 

Република Македонија е парламентарна демократија. Претседателот, којшто го избира народот, е шеф на 

државата и врховен командант на вооружените сили. Законодавната власт ја има парламентот 

(собранието) составен од еден дом. Последните парламентарни избори се одржаа во јуни 2011 година. 

Мисијата на Организацијата за безбедност и соработка во Европа (ОБСЕ), којашто ги набљудуваше овие 

избори констатира дека „предвремените парламентарни избори беа конкурентни и добро спроведени во 

целата држава, иако одредени аспекти бараа внимание. Безбедносните сили се отчетни на цивилните 

власти. 

Најсуштинскиот проблем со човековите права беше владиниот неуспех во целост да го почитува 

владеењето на правото, што се рефлектира во нејзиниот неуспех да ги следи парламентарните процедури, 

во мешањето во судството и медиумите, во селективното гонење на политичките противници на 

државните лидери, и во значителното ниво на корупција во Владата и полициската  неказнивост. Покрај 

мешањето во судството, бавното спроведување на правдата беше резултат и на фаворизирање, 

неефикасност и корупција. Тензиите меѓу етничката албанска и македонска заедници, како и 

општестевната дискриминација на Ромите и другите етнички заедници, претставуваа уште една област за 

загриженост по прашањето на човековите права.  

Останатите проблеми со човековите права за кои се известуваше во текот на годината вклучуваа и лош 

третман на затворениците од страна на полицијата и затворските чувари, лошите услови и 

пренатрупаноста во некои од државните затвори и институции за ментално здравје, долгиот пристап до 

правната помош за притворените и обвинетите, ограничените права за излегување за Ромите, 

ограничениот пристап до азил, домашното насилство против жените и децата, детската проституција, 

дискриминацијата против жените и лицата со инвалидитет и малтретирањето на пациентите во 

психијатриските  болници. Постоеше и општестевна предрасуда против членовите на лезбиската, геј, 

бисексуалната и трансродовата заедница (ЛГБТ), кои беа предмет на малтретирање и употреба на 

непристоен јазик, вклучително и во медиумите. Владата  честопати се мешаше во правото на работниците 

да штрајкуваат. 

Владата презеде некои чекори за да ги казни полициските службеници за прекумерна употреба на сила и 

да ја зајакне единицата за внатрешна контрола во полицијата, но неказнивоста и понатаму остана 

проблем. Постоеја веродостојни тврдења во текот на годината за вмешаност на  владата во случаите од 

висок профил, кои вклучувале злоупотреба на официјалната положба за да се изврши присила врз 

службеници или партискит членови или да се заплашат клучните лидери на опозицијата. 

Дел 1. Почитување на личниот интегритет, вклучувајќи ја и слободата од: 

 а. Арбитрарно или незаконско лишување од живот  

Владата или нејзините служби не извршија ниту едно убиство кое било арбитрарно или незаконско. 

На 16 јануари, Кривичниот суд во Скопје го осуди Игор Спасов, член на специјалната полициска единица 

„Алфа“ при Министерството за внатрешни работи, на 14-годишна затворска казна за тепање до смрт на 

Мартин Нешковски за време на изборната прослава на владејачката политичка партија во  јуни 2011. На 3 

септември, Апелацискиот суд во Скопје ја потврди пресудата. Како реакција на одлуката на Апелацискиот 

суд, семејството на Нешковски ги повтори своите тврдења дека Спасов не е единствениот одговорен за 

смртта на Нешковски и побара кривично гонење за претпоставените службеници на Спасов. 

б. Исчезнување 

Немаше извештаи за исчезнувања, политички мотивирани грабнувања или киднапирања. 

в. Тортура и друго сурово, нечовечно или понижувачко постапување или казнување 

Законот забранува вакви практики;  но сепак, постојат веродостојни извештаи дека полицијата употребила 

прекумерна сила при приведување на осомничените за кривични дела и ги малтретирала притворениците 

и затворениците. Во текот на првите девет месеци од годината, Секторот  за внатрешна контрола и  

професионални стандарди (СВКПС) при Министерството за внатрешни работи извести дека примил  38 

поплаки против употреба на прекумерна сила од страна на полициските службени лица.  

По првичните истраги, во три случаи СВКПС утврди постоење основа за понатамошна истрага.  Во сите три 

случаи, СВКПС предложи задолжителна дисциплинска постапка пред Дисциплинската комисија против 

вмешаните  полициски службеници.  Во еден случај комисијата издаде писмена опомена; во вториот 

предложи намалување на платата; во третиот беше запрена дисциплинската постапка. 

Во својот Извештај од 2011 година, Канцеларијата на народниот правобранител забележа некои 

подобрувања во начинот на кој СВКПС ги спроведувала своите истраги; сепак, се наведува дека во 

повеќето случаи истрагите не биле темелни или објективни.  Во Извештајот, исто така, се наведува дека 

судовите и јавниот обвинител честопати: „покажувале солидарност кон полициските службеници“ и дека 

судските процедури немале одреден временски рок, со што се придонесувало за неказнивост на 

полициските службеници. 

На 25 јануари, Комитетот за превенција на тортурата (КПТ) при Советот на Европа го објави својот извештај 

по посетата на затворските центри, затворите и болниците за ментално здравје во 2010 година. Иако во 

извештајот се наведени одредени подобрувања од претходната посета во 2008 година, значителен број 

лица наведоа малтретирање од страна на полициските службеници, во вид на  боксови и клоци по телото 

и главата; употреба на пендреци; долготрајно врзување со лисици за радијатори или клупи, како и за 

време на испрашувањата; закани од употреба на сила доколку притворениот не признае или не потпише 

изјава.  

Услови во затворите и центрите за притвор 

Затворите и центрите за притвор во државата не ги исполнуваа меѓународните стандарди. Меѓу 

проблемите се вбројуваа пренатрупаноста, насилството меѓу затворениците, насилството од страна на 

затворскиот персонал, дотраеноста и нехигиенските услови, недостиг на образовни и рекреативни 

можности за малолетниците, а некои известуваа и за сексуална злоупотреба на женските затворенички. 

Физички услови:  Државата има 11 затвори и две поправни институции за малолетници. Од единаесет 

затвори, два се со висока безбедност, „Идризово“ во Скопје и затворот во Штип. Шест од овие затвори 

имаат и притвореници  сместени во одделни одделенија за притвор. Мажите и жените се одделени и во 

затворите и во центрите за притвор. На крајот на годината, имаше 2238 затвореници, 21 малолетник и  

дополнителни 407 притвореници. Затворите се изградени за да сместат 1825 затвореници, 44 малолетници 

и 421 притвореник. 

Извештајот на КПТ наведува дека е потребна темелна промена која би ги решила предизвиците со кои се 

соочува затворскиот систем. Посебни проблеми претставуваа недостигот на професионален пристап за 

управување, слаб сооднос затвореници/персонал, како и отсуство на одговорност и јасни правила. Во 

„Идризово“, најголемиот затвор во земјата, КПТ доби  бројни веродостојни наводи за малтретирање  на 

затворениците од страна на персоналот, а насилството меѓу затворениците остана голем проблем. Многу 

затвореници биле држани во недостојни животни услови, преполни во дотраеност, опасни и нехигиенски 

услови, додека поголемиот број затвореници биле држани во своите ќелии и по 23 часа на ден, без 

можност за рекреативни активности. Исто така,  КПТ извести за своите впечатоци дека управувањето на 

затворот се одвива врз основа на дослух меѓу персоналот и затворениците. 

Во притворните одделенија  во затворите во Скопје и Тетово, притворениците немаат организирани 

активности и минуваат помалку од еден час за активности надвор, ако воопшто и излегуваат. Извештајот 

на КПТ детаљно ја наведува пренатрупаноста и бедните услови за притворениците. Извештајот посебно го 

критикува третманот на притворените малолетници и препорачува преземање дејствија со кои ќе им се 

понудат образовни и рекреативни активности и ќе се осигури истите да не се држат во простории кои се 

еквивалентни на самица. 

Националните власти  изјавија дека презеле мерки за подобрување на условите во затворите, особено во 

затворот „Идризово“, со помош на поддршката и заемот од Банката за развој на Советот на Европа.  Со 

политиките на затворот на сите затвореници им се овозможија разни активности, како и два часа вежбање 

на отворено, како што налага законот. 

Во текот на годината, Министерството за правда го обнови старото  одделение за притвор во  затворот во 

Шуто Оризари, го опреми со фитнес-сала, ја поправи водоводната и канализациската инфраструктура и 

намени две соби за доверливи средби меѓу притворениците и нивните правни застапници. 

Администрација:  Министерството за внатрешни работи спроведе инспекција на матичните книги на 

притворените лица и подготви стандардни процедури за нивно затворање и третман. Овие процедури 

вклучуваа назначување на сменски надзорници, кои беа одговорни за правилно процесирање  и третман 

на затворените лица. Се сметаше дека водењето книги во затворите  е соодветно. Властите употребуваа 

алтернативни казни за ненасилни прекршители, како што се парични глоби, условни казни,  затвори со 

минимална сигурност, како и куќен притвор. Затворениците и притворениците можеле да поднесат 

поплаки, но некои поплаки биле предмет на политички притисок. Народниот правобранител имал дозвола 

да ги посетува затворите и да ги истражи сите веродостојни наводи за нехумани услови. 

Во март, медиумите известија дека чуварите во затворот во Штип им дозволиле домашно отсуство на 

затвореници осудени на 10-годишна казна за тероризам, што било кршење на затворските правила. 

Директорот на управата за извршување на санкции  во Министерството за правда изјави дека поради 

несоодветното толкување на цврстите правила,  персоналот во затворот по грешка ги категоризирал 

затворениците како „нискоризични“. Во август, група женски притворенички ја обвини администрацијата 

во затворот „Идризово“ за сексуална злоупотреба. Притворениците во затворот „Идризово“ продложија да 

се жалат на недостиг на медицинска помош. Анкетата со затворскиот персонал на Државниот затворот 

„Идризово“ и Притворниот центар во Шуто Оризари во Скопје спроведена од страна на Управата за 

спроведување санкции при Министерството за правда покажа дека повеќе од половина од персоналот 

поседува малку или никакви професионални вештини или познавање на релевантните закони. Главниот 

синдикат на вработените во затворот  се пожали на несоодветна опрема и обука и сериозен недостиг на 

кадар. 

Владата обично му дозволуваше пристап на народниот правобранител до осудените затвореници. 

Народниот правобранител редовно ги посетуваше затворите во земјата и поставуваше кутии за жалба во 

секој од објектите. Народниот правобранител истакна дека немаше попречување на правото на 

изразување на верски убедувања и практикување на верски обреди во казнено-поправните и воспитно-

поправните установи. Се дозволувало и пристап на посетители.  

Набљудување : Законот дозволува пристап до притворените лица од страна на семејството, медицински 

лица, дипломатски претставници и претставници од КПТ и Меѓународниот комитет на Црвениот крст , со 

одобрение од истражен судија. Владата обично им дозволуваше пристап до осудените затвореници на 

независните хуманитарни организации. Сепак, во текот на годината, локалниот огранок на Хелсиншкиот 

комитет за човекови права тврдеше дека Владата не им дозволила пристап до затворениците на неговите 

претставници. 

Во својот октомвриски Извештај за напредокот, Европската комисија објави дека условите во  воспитно-

поправниот дом за малолетници во Тетово и затвореното одделение во Идризово и понатаму 

претставуваат причина за сериозна загриженост. Во Извештајот се истакнува дека повеќето од затворите и 

понатаму се недоволно финансирани и не можат да ги покријат своите основни трошоци за одржување и 

дека механизмите за спречување и борба против малтретирање и корупција во затворите остануваат 

слаби. 

Подобрувања: Европската комисија објави дека Владата усвоила годишна програма за изградба и 

реновирање на затворите. Владата ги реновираше оние делови од затворите каде што беа пријавени 

понижувачки услови, особено во КПД „Идризово“ и неговото полуотворено одделение. 

г. Арбитрарно лишување од слобода и притворање 

Законот забранува арбитрарно приведување или лишување од слобода; сепак, арбитрарното апсење и 

приведување претставуваа проблем.  

Улогата на полицијата и на безбедносниот апарат 

Државната полиција се состои од униформирани службени лица, кривична (цивилна) полиција и гранична 

полиција и се централизирана служба под Министерството за внатрешни работи. Меѓународните 

набљудувачи и локалните невладини организации (НВО) ги наведуваат корупцијата, недостатокот на 

транспарентност и политичкиот притисок во рамките на Министерството како фактори кои ги отежнуваат 

напорите за борба против криминалот, особено организираниот. 

Покрај истражувањето за наводната полициската бруталност, на СВКПС ги спроведе сите внатрешни 

истраги во врска со наводите на други форми на полициска злоупотреба. СВКПС има овластување да 

наметне административни санкции во текот на истрагите, како привремена суспензија од работа, но не 

може да наметне дисциплински постапки кои бараат одлука од Дисциплинската комисија, или посериозни 

кривични санкции, кои бараат судско дејство. Иако интерните истраги, како и активностите на народниот 

правобранител бележат подобрување, полициската неказнивост останува проблем. Службениците на 

СВКПС покажаа подобрување во ефективното спроведување на интерните истраги, но сепак, останале 

проблемите со малиот број завршени истраги и недостигот од обвинителни постапки во преостанатите 

случаи со човековите права од минатите години. 

Претставници на неколку меѓународни организации, вклучувајќи го и ОБСЕ, ЕУ и странските дипломатски 

мисии, ги набљудуваа полициските операции, а на Министерството за внатрешни работиу му предложија 

реформи на полицијата. Министерството позитивно реагирапе на овие совети. 

Процедури за лишување од слобода и третман за време на притвор  

За да се лиши едно лице од слобода и да се притвори, законот бара налог издаден од истражен судија и 

полицијата главно го почитувалка овој услов во практика. 

Законот  вели дека обвинителите мора да отворат постапка против притвореното лице во рок од 24 часа по 

апсењето. Притворениците генерално биле известени за обвиненијата против нив. Истражниот судија, по 

барање на обвинителот, може да нареди притвор за осомничените 

до 72 часа пред подигнување на обвинението. Полицијата главно се придржувала до овие процедури и во 

практика. Притворот, пред поднесување на обвинението, може да трае најмногу 180 дена. По 

поднесувањето на обвинителниот акт,  законот предвидува првично времетраење на притворот од  

максимум од 30 дена. Овој период може да биде продолжен доколку совет од тројца судии нареди 60 -

дневно продолжување на притворот поради спроведување дополнителни истражни дејствија или доколку 

повисок суд нареди дополнително 90-дневно продолжување. Законот дозволува  90-дневно 

продолжување само во случаи за кои предвидената казна за кривичното дело кое е предмет на истрагата 

изнесува најмалку пет години затвор.  По поднесување на обвинителниот акт, максималниот притвор пред 

судското рочиште е две години. 

Постои  систем на кауција кој  функционира. Законот предвидува  притворените да остварат брз пристап до 
правен застапник, но Владата не го почитуваше ова право во практика. Притворените лица со слаба 
материјална состојба имаат право на адвокат кој им го обезбедува државата. Судиите обично им 
дозволуваа на правните застапници да ги посетат своите клиенти во притвор. Имаше извештаи дека 
полицијата продолжува да повикува осомничени и сведоци на „информативни разговори“ во полициските  
станици, без правна помош и без да ги извести за нивните права. 

Законот им дозволува на блиските  членови на семејството пристап до лицата во притвор со одобрение на 
истражен судија, а властите генерално ги одобруваа овие посети. 

е. Лишување од правото на правично судење 

Уставот и законите обезбедуваат независно судство, меѓутоа Владата вршеше политички притисоци и 

заплашување врз судската власт. Несоодветното финансирање на судството продолжи да биде пречка за  

работата на судовите и нивната и ефективност. Голем број судии ја обвинија Владата дека ја користи 

својата буџетска надлежност да врши контрола над судството. 

Во април, Собранието  го потврди изборот на тројца нови судии на Уставниот суд;  Опозицијата тврдеше 

дека сите тројца биле избрани поради  нивните семејни врски со раководството, или како резултат на 

лојалност,  кон етничката македонска  владејачка партија ВМРО-ДПМНЕ и  дека не изгледаат 

квалификувани за позициите. 

Според  Извештајот на Народниот правобранител за 2011, поголемиот дел од претставките на граѓаните во 

2011 година се однесувале на судството. Во извештајот се наведува дека пристапот до правдата остана 

тежок, и покрај измените и дополнувањата на законите.  Значителен износ на судските буџети беа 

искористени како исплата на отштета за повреда на правото на судење во разумен рок. Граѓаните и 

понатаму се соочува  со проблеми во основните судови и обвинителствата, а особено пред Управниот суд. 

Судски постапки 

Законот вели дека обвинетите се невини додека не се докажат за виновни. Рочиштата обично беа 

отворени за јавноста, но предмет на тешки и чести одложувања. Земјата не  користи пороти. Еден судија ги 

води помалку сериозните случаи, а посериозните случаи ги води судски совет од еден или двајца 

професионални судии и двајца до тројца судии-поротници. Судскиот совет обично ги следел препораките  

на претседателот на Советот. 

Обвинетите имаат право на адвокат од моментот кога се притворени во истражната и судската постапка. 

Сепак, властите не секогаш  ги информираа  уапсените навремено на ова право, и на поголемиот број 

обвинети не им беше дозволено да се консултираат приватно со правен застапник, сè до моментот додека 

не се појават во судот. Додека судиите обично им даваа дозвола на адвокатите да ги посетат своите 

клиенти во притвор, правниците тврдеа дека во некои случаи од висок профил, бранителите не добиле 

навремен и доверлив пристап до клиентите. Законот бара судовите да им обезбедат адвокат на државна 

сметка на сиромашните обвинети, и властите главно го почитуваа овој услов и во практика. Обвинетите 

можат да ги испрашуваат сведоците и да изнесуваат докази во сопствено име. Законот им дозволува на 

обвинетите и на нивните застапници да имаат пристап до докази во владение на Владата. Во практика, 

обвинетите не добивале пристап секогаш. И Обвинителството и обвинетите имаат право на жалба на 

пресудата. 

Активистите за човекови права и адвокатите на одбраната ја обвинуваа Владата за кршење на правото на 

правично судење со употреба на агент-провокатори како заштитени сведоци во случаи од висок профил 

и во политички чувствителни случаи. 

Политички затвореници и притворени лица 

Во текот на годината имаше тврдења дека властите лишиле од слобода лица од политички причини. 

Во март, судот го осуди Љубе Бошковски, лидерот на политичката партија Обединети за Македонија, на 

седум години затвор за нелегално финансирање на изборната кампања во судски процес за кој 

поддржувачите на Бошкоски тврдеа дека е политички мотивиран. Во јули, властите отворија истрага 

против Бошковски за соучество во случај со двојно убиство во 2002 година. Уште 14 лица, девет поранешни 

и сегашни официјални претставници на полицијата и пет други лица, беа осомничени за директна или 

индиректна вмешаност во убиствата. Противвладините медиуми тврдеа дека обвинителството планира да 

го искористи сведочењето на еден заштитен сведок во случајот. Извори блиски до Бошковски  ова го 

карактеризираа како политички мотивирана репресија. Судењето  беше во тек на крајот на годината. 

Граѓански  судски постапки и правни лекови 

Граѓаните имале пристап до судовите за да поднесат тужби со кои бараат отштета  или престанок на 

прекршувањето на човековите права. Поединци можат да пријават случаи на прекршување на човековите 

права во кривичните, граѓанските или управните судови, во зависност од видот на прекршувањето и на 

сторителот на наводната повреда. Поединците, исто така, можат да поднесат жалба на негативни одлуки. 

Законот предвидува право на судење  во разумен рок на случаите и правна основа за започнување 

постапка за прекумерни судски одложувања до Врховниот суд. Владата генерално се придржувала до 

граѓанските одлуки на домашните судови. 

Регионални одлуки за човековите права 

Поединци може да поднесат жалба на судски одлуки кои вклучуваат наводни прекршувања на човековите 

права од страна на владата до Европскиот суд за човекови права (ЕКЧП). Во 2011 година, Владата плати 

вкупно 260.000 САД-долари (во просек 15.000 САД-долари  по случај), како надомест на штета за 

тужителите кои ги добиле случаите против Македонија за повреда на правото на судење во разумен рок и 

правото на живот. Според извештајот на Владата, и покрај некој видлив напредок, спроведувањето на 

одлуките на ЕКЧП во случаите кои се предмет на набљудување случаи, сè уште заостанува две или повеќе 

години, во зависност од сложеноста на случајот. 

ж. Арбитрарно мешање во приватноста, семејството, домот или преписката 

Законот забранува такви активности, и Владата, генерално, во практика ги почитувала овие забрани. 

Членувањето во партија од владејачката коалиција е сè повеќе предуслов за вработување во јавната 

администрација. 

Владата  ја користела лустрацијата (идентификување на лицата кои соработувале со тајните служби за 

време на комунистичката ера и забранување учество во јавна служба и други владини бенефиции) како 

средство за напаѓање на политичките противници и нелојалните поранешни соработници. Во јуни, 

Собранието донесе нов Закон за лустрација, кој содржи бројни елементи на еден постар закон кој 

претходно беше двапати поништен од страна на Уставниот суд. Новиот закон бара од Комисијата за 

лустрација да овозможи досиејата на поранешните полициски информатори да бидат јавно достапни на 

интернет. Во август, Комисијата ги објави првите 11 досиеја на интернет. Прегледувањето на случаите 

откри дека поголемиот дел од 26-те идентификувани граѓани, всушност,  повеќе биле жртви на 

комунистичката тајна полиција, отколку полициски информатори. 

Владимир Милчин, професор по драматургија, директор на Фондацијата „Отворено општество“ на Сорос, 

и искрен критичар на Владата, беше јавно идентификуван (лустриран) од страна на Владата како 

соработник на поранешната тајна полиција, иако, според неговото досие коешто Милчин го имаше 

добиено преку Законот за пристап до информации, тајната полиција, всушност, го следела, испрашувала и 

малтретирала за време на на комунистичкиот период. 

Дел 2 Почитување на граѓански слободи, вклучувајќи: 

a. Слободата на говорoт и печатот 

Уставот предвидува слобода на говорот и на печатот, меѓутоа, Владата не ги почитуваше секогаш овие 

права во практика, а владиниот притисок врз медиумите претставуваше проблем.  

Слобода на говорот:  Законот забранува говор кој поттикнува национална, верска или етничка омраза, и за 

прекршоците се предвидени казни. Поединци можат да ја критикуваат Владата јавно или приватно, но 

постоејат информации дека Владата се обидувала  да ја попречи критиката. 

Слобода на печат:  За медиуми важеа истите закони кои го ограничуваат говорот за предизвикување 

национална, верска или етничка омраза. Беа активни многу мал број на независни медиуми кои изразуваа 

различни ставови без ограничување, пред се електронските медиуми. Медиумите и медиумското 

известување и понатаму беше поделено по етничка и политичка линија. Владата е најголемиот купувач на 

реклами во земјата и ги фаворизираше изданијата и новинарите за кои таа сметаше дека и се пријателски 

настроени. Советот за радиодифузија, исто така, ги промени прописите коишто се однесуваа на 

ограничувањата на приходите на националната Македонска радио и телевизија за да ù дозволи повеќе 

рекламни минути во текот ударното време отколку на другите медиуми. 

Насилство и малтретирање: Некои новинари изјавија дека биле под притисок да известуваат од 

провладина гледна точка, инаку ќе ги изгубат своите работни места. Како најголем купувач на реклами, 

Владата исто така , извршила и финансиски притисок  за да наметне известување коешто е провладино. 

Цензура или ограничувања на содржината: Имаше извештаи дека Владата вршела притисок врз 

медиумите и ги принудила новинарите да практикуваат самоцензура. Новинарите пријавија далеку 

поголема самоцензура при известување за прашања чувствителни за Владата. 

Во јуни, Советот за радиодифузија нареди затворање на „А2 телевизија“, наводно поради неисполнување 

на условот програмската содржина да не се состои од над 65 проценти забавна програма, и не помалку од 

35 отсто вести и образовни емисии. Ова беше првпат телевизиска станица да биде затворена по таа 

основа. Многумина сметаат дека затворањето било политички мотивирано. 

Во ноември, на Зоран Андоновски, главен и одговорен уредник на најголемиот печатен дневен весник во 

земјата, „Дневник“, му било наредено од страна на менаџментот на весникот  да не објави напис  за 

продолжување на штрајкот на новинарите. Тој одбил да ја отстрани статијата, тврдејќи дека тоа е 

едноставно фактички известување, а не колумна со став или мислење. Односниот напис бил отстранет без 

негово знаење за време процесот на печатење и заменет со реклама за автомобил, па уредникот поднесе 

оставка следниот ден во знак на протест. 

На 24 декември, новинарите биле насилно отстранети од седница на Собраниетоза време на која 

пратениците од опозицијата се обиделе да го спречат  усвојувањето на Буџетот без гласање од две-

третинско мнозинство како што налага Уставот. СВКПС на Министерството за  внатрешни работи  ја 

истражуваше жалбата во врска со инцидентот поднесена од Здружението на новинарите (ЗНМ), но заклучи 

дека е неоснована и ја отфрли. Инцидентот предизвика протест кај граѓаните и меѓународната заедница, 

вклучувајќи ја и Меѓународната федерација на новинари и Европската федерација на новинари. 

Во текот на годината,  ЗНМ упатуваше критики за специфични медиуми случувања, како што се 

затворањето на „А2 телевизијата“ и севкупниот пад на слободата на медиумите. ЗНМ ги повика властите 

јавно да им се приклучат на медиумските работници во справување со кризата. Самостојниот Синдикат на 

новинари беше уште еден чест глас кој алармира за ерозијата на слободата на медиумите.  Владејачката 

партија, разните министерства и Кабинетот на претседателот редовно негираа секаков неприличен 

притисок врз новинарите, но во исто време изразуваа разочараност поради известувањето од страна на 

некои медиуми и  критикуваа одделни новинари за пристрасност и непрофесионалност. 

Закони за клевета / за национална безбедност: Во јуни, како дел од Пристапниот дијалог со ЕУ на високо 

ниво, ЗНМ и Владата најавија договор за декриминализација на навредата и клеветата, со парични казни 

за нанесената нематеријална штета. Некои уредници и сопственици на медиуми изразија загриженост 

дека строгите казни ќе доведат до самоцензура. Законот беше донесен на 14 ноември. 

Ограничувања во издаваштвото:  Владата не користеше контрола при увозот или други мерки за да ја 

ограничи работата на  издавачките куќи. Сопствениците на печатенит емедиуми кои не се врзани со 

Владата известуваа дека дистрибутивните куќи врзани со владејачката партија одбиваа да ги 

дистрибуираат нивните изданија. 

Слобода на интернетот 

Немаше владини рестрикции за пристап на интернет или пак веродостојни извештаи  дека Владата ја 

следи електронската пошта или чет-собите на интернет без судски налог. Поединци и групи можеа да се 

вклучат во мирно изразување на ставови преку интернет, вклучително и преку електронската пошта.  Во 

2011 година, според статистиката на Меѓународната телекомуникациска унија,  57 проценти од 

населението користи интернет. 

Академска слобода и настани од културата 

Немаше владини рестрикции врз академската слобода или настани од културата. 

б. Слободата на мирно собирање и здружување 

Слобода на собирање   

Законот предвидува слобода на собири, и Владата главно го почитувала ова право во практиката. Со цел 

одржување јавни собири од каков било вид, на организаторите им се советува да го известат 

Министерството за внатрешни работи за да може локацијата сигурносно да се обезбеди. Во декември, во 

центарот на Скопје, се одржаа неколку антивладини демонстрации.  

Слобода на здружување 

Законот предвидува слобода на здружување и Владата генерално го почитувала ова право во практиката. 

в.Слобода на религијата 

Ве молиме видете го Извештајот за меѓународна верска слобода за 2010 година на www.state.gov / ј / drl / 

IRF / RPT. 

г. Слобода на движење, внатрешно раселени лица, заштита на бегалци и лица без државјанство 

Законот предвидува слобода на движење во границите на државата, патување во странство, емиграција и 

репатријација, и САД-долари ладата генерално ги почитувала овие права во практиката. Владата 

соработуваше со Канцеларијата на Високиот комесар за бегалци на ОН (УНХЦР) и други хуманитарни 

организации во обезбедувањето заштита и помош на внатрешно раселени лица, бегалците, враќање на 

бегалците, барателите на азил, лицата без државјанство, како и други засегнати лица. 

Патувања во странство: Законот им дозволува на властите да оневозможат  излез на поединци за кои 

постои сомневање  дека им наштетуваат на надворешните односи на земјата. Како одговор на барање на 

ЕУ да се намали бројот на барателите на азил кои доаѓаат од земјата, властите спроведоа стратегија со која 

се ограничуваше излезот од земјата на потенцијални баратели на азил. Стратегијата вклучуваше и 

медиумска кампања, санкции за туристичките агенции кои опслужуваат потенцијални баратели на азил и 

профилирање на граничните премини. Како дел од овие напори, меѓу 1 јануари и 10 декември, граничните 

власти одбија да дозволат излез на 4360 граѓани, главно Роми, за кои властите се сомневаа дека ќе бараат 

азил во ЕУ. 

Внатрешно раселени лица (ВРЛ) 

Владата извести дека 400 лица се водат како внатрешно раселени лица од конфликтот во 2001 година. Од 

нив, 166 лица живеат во колективни центри, а 234 се сместени во семејства. 

ВРЛ примаа основна помош, пред сè од Министерството за труд и социјална политика, но имаа многу мала 

шанса за вработување поради високата стапка на невработеност во државата (официјално над 30 

проценти во првиот квартал на годината). УНХЦР му помогна на 31 лице во решавањето на нивниот 

граѓански статус и добивањето лични документи. 

За време на годината, Владата ги охрабруваше ВРЛ да се вратат во своите домови кои се во области за кои 

Владата сметаше дека се безбедни. Некои од внатрешно раселените лица продолжија да тврдат дека 

Владата не обезбедила  соодветна поддршка на процесот на враќање. Внатрешно раселените  Роми се 

соочија со дополнителни предизвици бидејќи не беа во можност да ја документираат сопственоста на 

имотот во кој претходно живееле. 

Заштита на бегалците 

Пристап до азил: Законите на земјата, кои се темелат врз правото на ЕУ и меѓународното право, 

овозможуваат азил или статус на бегалец на поединци кои ги исполнуваат критериумите за добивање 

бегалски статус, а ако не, на оние кои ги исполнуваат условите за добивање супсидијарна заштита. Владата 

воспостави систем со кои на бегалците им се овозможува заштита. Сепак, УНХЦР извести дека во практика, 

механизмот за утврдување на  статусот „бегалец“ не успева да обезбеди основни процедурални гаранции 

и соодветна заштита како што налага законот. 

Во текот на годината, Владата не одобри ниту еден статус на бегалец или статус за супсидијарна заштита. 

УНХЦР забележа дека се забележани нови баратели на азил само на две локации во Скопје, а ниту еден 

граничен премин, полициска станица или биро за имиграција надвор од Скопје нема пријавено такви 

случаи. УНХЦР изрази загриженост дека барателите на азил надвор од Скопје не се евидентираат и постои 

можност тие неформално да се враќаат или транспортираат во трети земји. 

Земјата продолжи да се соочува со наплив на нови мигранти надвор од регионот, првенствено од 

централна Азија, Блискиот Исток, но и од северна Африка, супсахарска Африка и јужна Азија. Недостатокот 

на квалификувани толкувачи од паштунски, дари или арапскиот јазик ги отежнуваа распититте и 

идентификацијата. Поголемиот дел од азилантите спонтано ја напуштаа земјата во рок од  неколку недели 

по поднесувањето на барањето за азил. До крајот на август, беа регистрирани 400 баратели на азил, за 

разлика од 740 во 2011 година. Од нив, во месец август, 85 беа присутни во прифатнион центар за 

азиланти во Визбегово, чиј капацитет е 150 лица. 

Владата им издаде документи за идентификација на лицата со бегалски статус и статус на супсидијарна 

заштита. Сепак, властите често го одолговлекуваа или не успеваа да им издадат документи на новите 

баратели на азил. Владата имаше формален систем на назначување на чувар. Во практика, ниту еден 

назначен чувар не сретнал непридружувано малолетно лице кое е барател на азил. 

Безбедна држава на потекло/транзит:  Владата ја прекина поранешната практика на одбивање апликации 

за азил на лица коишто дошле преку безбедна држава на транзит. Во текот на годината се случи само едно 

такво одбивање, за разлика од 60 одбиени барања во 2011 година.  На овие лица им се издаваше 

привремен идентификациски документ со кој се обезбедува пристап до услуги. Документите можеа да 

бидат продолжувани како што налагаа индивидуалните околности. Одбиените баратели на азил од Косово 

и понатаму добиваа помош од УНХЦР. 

Трајни решенија:  До крајот на јули, во земјата беа останати 1661 баратели на азил, бегалци, лица под 

супсидијарна заштита и други засегнати лица, поголемиот дел од нив Роми,  коишто дошле од Косово по 

конфликтот во 1999 година. УНХЦР и понатаму забележува напредок во процесот на враќање на 

Ромите на Косово, којшто го олесни со помош на поединечни доброволни напори. До август, 785 

бегалци (196 семејства) побарале интеграција во државата. Сепак, државата немаше доволно 

домови за овие лица. 

Привремена заштита:  Иако законот ù‘ дозволува на Владата да обезбеди привремена заштита на 

поединци коишто не се квалификуваат како бегалци, во текот на годината ниедно лице не беше 

ставено под привремена заштита.  

Лица без државјанство:  До крајот на 2011 година, во земјата имаше 1154 лица без државјанство. 

Огромно мнозинство од нив имаа право на државјанство, но немаа документи за идентификација. 

Некои лица без државјанство беа Роми кои не биле регистрирани при раѓање, додека останатите 

немаа побарано државјанство по прогласувањето на независноста на Македонија. УНХЦР им 

помагаше на овие лица во добивањето лични документи. 

Дел 3. Почитување на политичките права: правата на граѓаните да ја менуваат својата 

влада 

Според Уставот, граѓаните имаат  право да ја променат својата влада по мирен пат, а граѓаните го 

применуваат ова право во практиката преку периодични, главно, слободни и фер избори одржани врз 

основа на општото избирачко право. Во текот на годината не беа одржани национални или локални 

избори. 

Избори и учество во политиката 

Во декември, Владата не успеа да ги следи правилните парламентарни процедури при усвојување на 

Буџетот за 2013 година. Владејачката коалиција прескокна неколку чекори за да избегне Законот за 

буџетот да биде пленарно разгледан во Комисијата, а претседателот на Собранието не успеа да обезбеди 

копии на Буџетот за да може да биде разгледан пред да биде ставен на гласање, како што налага законот. 

На 24 декември, пратениците од опозицијата тврдеа дека не им биле дадени картичките за електронско 

гласање. Членовите на опозицијата физички го блокираа пристапот до говорницата;  службите за 

обезбедување насила ги отстранија од пленарната сала по наредба на претседателот на Собранието. 

Новинарите  исто така, беа сосила отстранети  без потребното дво-третинско мнозинство на пратеници, 

како што налага Уставот.  Десеткуваното Собрание потоа го усвои Буџетот, како и неколку други 

контроверзни законски акти без дебата. 

Неодамнешни избори: во јуни 2011 година, во државата беа одржани парламентарни избори со висок 

јавен одѕив и со мали потврдени инциденти. Канцеларијата на ОДИХР на ОБСЕ извести дека  изборите 

биле: „транспарентни и добро спроведени во целата земја“; сепак, како проблеми се јавија недоволната 

поделеност меѓу партиските и државните активности и притисокот врз службениците во јавниот сектор да 

гласаат за владејачката коалиција.  За прв пат, граѓаните кои живеат во странство може да гласаат со 

гласање од дистанца. 

Политички партии:  Во август 2011 година, Владата го урна станбениот комплекс „Космос“ во сопственост 

на Фијат Цаноски, лидер на опозициската Партија за европска иднина, тврдејќи дека  не ги исполнувал  

градежните услови. Цаноски тврдеше дека рушењето беше политичка одмазда затоа што се приклучил кон 

опозицијата и затоа што ја финансирал телевизијата „А1“, наклонета кон опозицијата, со што ù овозможил 

да остане во етерот за време на изборната кампања. Владата последователно поднесе четири судски 

тужби протиц Цаноски, а за судија ја назначи тетката на министерката за внатрешни работи.  Цаноски исто 

така,  изјави дека имал тешкотија да најде фирма која ќе ја процени штетата од 2,2 милијарди денара (47 

милиони долари) за осигурувањето. На 30 ноември, Владата го повлече нацрт-амандманот на Законот за 

градење од Собранието со кој ретроактивно ќе се легализираше рушењето на „Космос“. Во август, 

поднесокот на Цаноски со кој се бараше приспособување на условите од Законот беше одбиено, со што тој 

беше принуден да ги ископа темелите на зградата на „Космос“. Цаноски поднесе жалба до Европскиот суд 

за човекови права, која до крајот на годината беше  нерешена. 

Учество на жени и малцинства: Имаше 38 жени во 123-члениот парламент и три жени во 23-члениот Совет 

на министри. Законот бара родова разновидност во кандидатските листи на политичките партии, најмалку 

еден на секои тројца кандидати мора да биде од спротивниот пол на мнозинството застапено во листата. 

Шеесет проценти од судиите се жени. Немаше ниту една жена меѓу 85-те градоначалници во земјата. 

Во Собранието имаше 24 етнички Албанци, четири етнички Срби, двајца етнички Власи, двајца етнички 

Турци, двајца етнички Роми и три етничките Бошњаци. Имаше девет припадници на малцинските 

заедници во 23-члениот Совет на министри. 

Дел 4. Корупција и недостаток на транспарентност во Владата 

Законот предвидува кривични казни за корупција, меѓутоа, Владата не го спроведуваше законот ефикасно, 

а честопати во корупција беа вклучени официјални лица, без да бидат казнети за тоа. Според 

индикаторите на Светската банка, корупцијата во власта остана проблем. 

Во текот на годината имаше веродостојни тврдења дека Владата била замешана во случаи од висок 

профил  со злоупотреба на службена должност или злоупотреба на службената позиција за да се изврши 

принуда врз владини службеници и партиски членови или да се заплашат клучните опозициски лидери.  

Како проблем остана корупцијата во полицијата и судството. Од август, Судскиот совет отстрани пет судии, 

четири за непрофесионално и неетичко однесување и еден заради кривична одговорност и затворска 

казна. 

Во февруари, судот го ослободи Васил Тупурковски, поранешен заменик-премиер и директор на 

Агенцијата за обнова и развој, во повторно судење откако претходно беше осуден на тригодишна 

затворска казна за корупција. На 14 декемви, скопски Апелациски суд ја отфрли ослободителната пресуда 

и го врати случајот на повторно судење. 

Повторното судење на поранешниот премиер и поранешен министер за одбрана Владо Бучковски, 

претходно обвинет за злоупотреба на службената должност, продолжи со спорадични сослушувања до 

крајот на годината. 

Антикорупциската комисија (AКК) е владино тело надлежно за утврдување на имотот, истражување на 

конфликт на интереси на избрани и именувани функционери, и за поплаки за корупција поднесени од 

граѓаните.  До септември имаше 125 нови обвинувања за корупција и / или конфликт на интереси. АКК 

разгледа вкупно 328 жалби и претставки, вклучувајќи и некои од претходната година. Од нив, Комисијата 

отфрли 141 жалба  поради немање надлежност и 143 други беа отфрлени како неосновани. Дваесет и 

седум поплаки беа пренасочени на разгледување и преземање мерки во други институции. До септември, 

АКК до обвинителството испрати 14 жалби против владини и партиски функционери и против политичките 

партии како правни субјекти, препорачувајќи кривична пријава, вклучувајќи и три жалби против 

опозицискиот Социјалдемократски сојуз на Македонија и против „А1 Телевизија“ за наводни 

нерегуларности при финансирање на кампањата за изборите во  јуни 2011 година.  Ниту една од десетте 

жалби против сегашни и поранешни јавни службеници поднесени од АКК до обвинителството во 2011 

година, до денес не резултира со кривична пријава. Обвинителството во Прилеп ги отфрли обвиненијата 

против директорот на јавното претпријатие во близина на градот, бидејќи не беше истечен статутот на 

ограничувањата. Обвинителството немаше обезбедено никакви повратни информации за AКК до крајот на 

годината во врска со преостанатите девет жалби. 

Во текот на годината, до септември, АКК немаше поднесено ниту една прекршочна пријава по примените 

претставки. 

Законот обезбедува пристап на јавноста до владините информации. Сепак, примената на законот 

заостануваше во многу области, особено во однос на пристапот на граѓаните  до  финансиите и јавните 

набавки спроведени од Владата. Законот против корупција бара од назначените и избраните функционери 

и членовите на нивното блиско семејство да го пријават имотот и предвидува казни за непочитување на 

законот.  Пријавите на имот се јавно достапни на интернет-страницата на Антикорупциската комисија. 

Сепак, експертите за антикорупција и граѓанскиот сектор ја критикуваа Антикорупциската комисија за 

недостаток на политичка волја и способност да ја верификува веродостојноста на пријавите и за немање 

способност да ги санкционира функционерите кои тоа нема да го направат.  

Голем број домашни и меѓународни групи за човекови права генерално функционираа без ограничувања 

од Владата, истражувајќи и објавувајќи ги своите наоди за случаи кои вклучуваа човекови права. 

Претставниците на Владата беа кооперативни, а понекогаш даваа одговори на нивните ставови. 

Владини тела за човекови права: Народниот правобранител работеше во корист на заштитата на граѓаните 

од повреда на нивните права од страна на јавните институции, намалување на дискриминацијата против 

малцинските заедници и лицата со посебни потреби, за промоција на правичната застапеност во јавниот 

живот, како и за детските права. Народниот правобранител имаше право да ги посетува сите притворени 

лица и за своите наоди да ги извести ОН. Поголемиот дел од вкупно 3940 жалби коишто биле испратени до 

Народниот правобранител  до почетокот на декември се однесуваат на прекршување на судските 

постапки, полициска злоупотреба, полициската служба за граѓаните, затворите, работните односи и на 

потрошувачките или правата на сопственост. Народниот правобранител пријави добра соработка и 

комуникација со Владата, но истакна дека, иако одговорите на Владата на истрагите на Народниот 

правобранител биле вообичаено навремени, тие често не биле доволни и понекогаш недостигале 

бараните информации. 

Меѓуресорското тело за човекови права, со кое претседава министерот за надворешни работи, Никола 

Попоски, го одржа својот прв состанок во јули. Целта на телото е да ги испита проблемите во врска со 

унапредувањето на човековите права и слободи кои произлегуваат од обврските од меѓународните 

договори за човекови права ратификувани од страна на земјата. 

Седумчлената Комисија за заштита од дискриминација има мандат да ги разгледа поплаките за 

дискриминација, да издава препораки, како и да ја промовира имплементацијата на законот. Сепак, 

Комисијата нема надлежност да ги казнува прекршителите. Во текот на годината, до септември, биле 

примени 54 жалби и решени биле 12. Комисијата одлучила дека 17 од жалбите се неосновани, а 15 сè уште 

се во тек. Персоналот на Комисијата немал полно работно време, а самата Комисија била лоцирана во 

канцеларија недостапна за лица со физички пречки во развојот. За разлика од Народниот правобранител, 

Комисијата разгледувала приговори и од јавниот и од приватниот сектор. Сепак, голем дел од јавноста и 

понатаму не знае дека Комисијата постои. Граѓаните кои не се задоволни од исходот на жалбите може да 

бараат правен лек во судот. Писменото мислење на Комисијата се поднесува како доказ. 

Дел 6. Дискриминација, социјална злоупотреба и трговија со луѓе 

Уставот и законите забрануваат дискриминација врз основа на пол, раса, јазик, родов идентитет, религија 

и национална, социјална или политичка припадност; се предвидуваат парични казни кои се движат од 400 

до 1.000 евра ($ 528 до $ 1.300) за физички или правни лица прогласени за виновни за дискриминација. 

Владата генерално ги применуваше овие забрани. Во својот извештај за 2011 година, Народниот 

правобранител истакнува дека постоела дискриминација во сите сфери во општеството, особено врз 

основа на етничката припадност и политичката припадност. Во извештајот се препорачуваат едукативни 

кампањи за да се зајакне свеста на граѓаните за дискриминацијата. 

Жени 

Силување и семејно насилство: Силувањето, вклучувајќи го и брачното силување, е нелегално. Казните за 

силување се движат од една до 15 години затвор. Поради слабото спроведување на законот, сепак, 

казните не служат како значајна мерка на одвраќање. Како и со домашното насилство, така полицијата и 

судството беа неподготвени да постапуваат кај брачното силување, а многу жртви не го пријавуваат 

поради општественото обележување. 

Домашното и другиот вид насилство против жените беше постојан и чест проблем. Семејното насилство е 

незаконско, но властите ретко го применуваат законот во практиката. Културните норми, вклучувајќи ја и 

загриженоста на жртвите да не му нанесат срам на семејството, го обесхрабруваат пријавувањето на 

насилството врз жените и поднесувањето кривични пријави. Правните застапници известуваа за напредок 

во подобрувањето на законските структури поврзани со семејното насилство. 

Владата раководеше со седум засолништа со ограничени капацитети, а една НВО управуваше засолниште 

за жени под ризик, со капацитет од максимум од 30 жени. Активни беа една национална телефонска 

линија на невладина организација (на македонски и албански јазик) и два кризни центра за привремено 

(24 - до 48-часовно) засолниште за жртвите на семејно насилство.. Локалните невладини организации за 

борба против семејното насилство во голема мерка се потпираа на меѓународни донации. 

Сексуално вознемирување: Законот забранува сексуално вознемирување на работното место и дава 

упатство за казна од три месеци до три години затвор. Сексуалното вознемирување на жените на 

работното место е проблем, особено во приватниот сектор. Сепак, жртвите генерално, не пријавувале 

вакви случаи поради страв од публицитет и можно губење на работното место. 

Репродуктивните права: Двојките имаат право да одлучуваат слободно и одговорно за бројот, 

планирањето и временскиот распоред кога ќе имаат деца и тоа на начин кој е без дискриминација, 

принуда и насилство. Владата не ги покрива контрацептивните средства со здравственото осигурување. 

Ромските жени обично немаат доволен пристап до гинеколошките услуги. 

Дискриминација: Жените имаат ист правен статус како и мажите со семејното право, Законот за 

наследување, како и во судскиот систем. Застапниците објавија дека бројот на жените коишто поседуваат 

имот и бизниси беше минимален и истакна одредени видови родова дискриминација кои се специфични 

за некои индустрии. Жените Ромки немаа еднакви можности за вработување и образование поради 

традиционалните или религиозните ограничувања во нивното образование и улогата во општеството. Во 

некои албански заедници, практиката мажите да раководат со гласањето или да гласаат во име на 

женските членови на семејството ја обесправуваа жената. Жените коишто работеа надвор од дома 

заработуваа околу 78 проценти од она што го заработуваа мажите. 

Одделот за родова еднаквост при Министерството за труд и социјална политика беше одговорен за 

обезбедување на законските права на жените. Имаше, исто така, комисии за родова еднаквост на ниво на 

општински совети. 

Деца 

Пријавување на раѓање: Законот го определува државјанството првенствено врз основа на државјанството 

на родителите. Таа, исто така овозможува стекнување државјанство со раѓање дете на територијата на 

земјата од непознати родители, ако властите не откријат дека родителите биле странци пред детето да 

достигне возраст од 18 години. Сите деца родени во болниците и медицинските установи се пријавуваат 

автоматски, а Законот бара сите деца, вклучувајќи ги и оние родени дома или на друго место да бидат 

евидентирани во матичната служба во рок од 15 дена од денот на раѓањето. Некои ромски семејства 

доцнеле со евидентирање на новородените деца, со што за овие лица се отежнува пристапот до 

образовните, медицински и други бенефиции подоцна во животот, бидејќи тие немаат соодветни 

документи за лична идентификација. 

Злоупотреба на деца: Злоупотребата на децата беше проблем во некои области. Адвокатите за заштита на 

децата тврдеа дека децата биле неподготвени да пријават злоупотреба поради стравот дека ќе бидат 

сместени во институции. Центарот за социјална работа на Министерството за труд и социјална политика и 

Одделението за малолетничка деликвенција на Министерството за внатрешни работи се одговорни за 

прашањата поврзани за злоставување на децата. 

Владата имаше телефонска линија за семејно насилство, вклучувајќи ја и злоупотребата на деца. Една НВО 

управуваше со телефонска линија за помош, обезбеди електронска пошта за тепаните или 

злоупотребуваните деца, и спроведе рекламни кампањи насочени кон децата за да се промовира линијата 

за помош. 

Бракови со деца: Минималната законската возраст за брак е 18 години. Судот може да издаде дозвола за 

брак на лицата меѓу 16 и 18 години, ако утврди дека се ментално и физички способни за брак. Детските 

бракови се случуваа во ромската заедница и, во многу помала мерка, во албанската етничка заедница. 

Бројот на детските бракови можеше тешко да се процени, бидејќи тие ретко биле регистрирани. Во 2011 

година, според официјалните владини статистички податоци, 1926 жени и 236 мажи под 20 годишна 

возраст стапиле во брак. 

Сексуална експлоатација на деца: Казните за комерцијална сексуална експлоатација на деца се меѓу 10 и 

15 години затвор. Минималната возраст за доброволен секс е 16 години. Законот забранува детска 

порнографија, а казните за тоа се движат од пет до 15 години затвор. Проституцијата на деца се смета за 

проблем, но не беше познат нејзиниот обем. Според достапните податоци, бројот на случаите на 

злоупотреба на деца се зголеми во текот на последните неколку години на 70 случаи регистрирани во 2011 

година, во споредба со 45 случаи во 2010 година. Шеснаесет проценти се повторни прекршители. Во 

јануари, државата создаде електронски регистар на лица осудени за трговија со деца и сексуална 

злоупотреба на децата. На регистарот се поставени фотографии, евиденција на осудување, како и 

станбените адреси на 102 осуденици за трговија со деца и за сексуално злоставување на деца.   Десет 

години по издржувањето на казната и доколку не го повторат делото, сторителите можат да побараат да 

бидат отстранети од регистарот. 

Раселени деца: Според податоците од УНИЦЕФ во 2008 година, на улиците низ државата имало помеѓу 500 

и 1.000 деца, повеќето од нив Роми. Со меѓународна поддршка, Министерството за труд и социјална 

политика отвори пет дневни центри за децата од улица. Според Министерството, во прифатните центри 

околу 630 деца од ранливите категории добиле часови од основно образование. Владата одржува 

транзитно засолниште за децата од улица, но сепак, поради неговиот мал капацитет тешко е да се 

обезбедат соодветни социјални услуги. 

Институционализирани деца: Адвокатите и Канцеларијата на народниот правобранител забележаа 

недостиг на одговорност во врска со случаите на детска запоставување и злоупотреба во сиропиталиштата, 

засолништата и центрите за притвор. Во оваа област активни беа и невладините организации. 

Меѓународни киднапирањата на деца: Од 1980 година, земјата е потписничка на Хашката конвенција за 

граѓанските аспекти на меѓународното киднапирање деца. За повеќе информации видете го линкот на 

Стејт департментот за Усогласеност на.  

http://travel.state.gov/abduction/resources/congressreport/congressreport_4308.html . 

Антисемитизам 

Еврејската заедница проценува дека во земјата живеат 250 до 300 Евреи. Нема извештаи за антисемитски 

активности. 

Трговија со луѓе 

Видете го  Извештајот за трговија со луѓе на Стејт департментот на www.state.gov / j /tip. 

Лица со хендикеп 

Законот за антидискриминација дава заштита од дискриминацијата врз основа на физичка, сензорна, 

интелектуална и ментална попреченост. Но, лицата со инвалидитет се соочуваат со дискриминација при 

вработување, образование, воздушниот сообраќај и други видови сообраќај или во пристапот до 

здравствената заштита и други државни услуги. Законот налага лицата со физички или ментални пречки да 

добијат одобрение од медицинска комисија на Владата за да добијат надзорни позиции во приватниот и 

јавниот сектор. Законот, исто така, нуди олеснувања за одредени „засолнички компании" за да обезбедат 

вработување на лица со посебни потреби, но невладините организации забележуваат ограничувања во 

видот на компаниите кои се квалификуваат да им понудат вработување на лица со инвалидитет. Законот 

им овозможува на оние коишто пријавуваат дискриминација да ги достават своите жалби до Комисијата за 

заштита од дискриминација. 

Законот налага само новите градби да обезбедат пристап за лицата со инвалидитет. Така, многу јавни 

згради останаа непристапни. Неконзистентната инспекција резултира со изградба на нови објекти коишто 

не обезбедуваат пристап за лица со инвалидитет. Невладините организации рекоа дека ситуацијата се 

подобрила со текот на времето. Јавниот превоз е во голема мера недостапен за телесно инвалидните 

лица. Министерството за образование не успеа да обезбеди соодветни посебни образовни услуги за 

хендикепираните лица, иако децата со попреченост одеа на училиште. Нема ограничување во правото на 

глас и учеството во граѓански работи. Владата и нејзините агенции во текот на годината не преземаа 

никакви значајни чекори за подобрување на почитувањето на правата на лицата со попреченост. 

http://travel.state.gov/abduction/resources/congressreport/congressreport_4308.html

Правниците велат дека работодавачите тешко вработуваат лица со инвалидитет и дека тешкотиите во 

пристапот до образовни и други можности ја спречува целосната интеграција на лицата со инвалидитет во 

општеството. Покрај тоа, ниските плати кои им се нудат на лицата со хендикеп, кои често немаат 

квалификации, дополнително ги обесхрабруваат да бараат вработување. 

Министерството за труд и социјална политика е одговорно за интегрирање на лицата со инвалидитет во 

економскиот живот и за плаќање на придонесите. Во практика, инвалидското осигурување не ги покрива 

трошоците за живот. Правниците укажуваат дека вработувањето и обуките за животни вештини за лица со 

ментален и физички инвалидитет биле многу ограничени и не придонеле значајно за нивната економска 

интеграција. 

За време на посетата во 2010 година, КПТ забележа веродостојни наводи за малтретирање на 

психијатриски пациенти од страна на персоналот и насилство меѓу пациентите, особено во Психијатриската 

болница во Демир Хисар. Наводниот лош третман вклучувал употреба на дрвени стапови и метални 

прачки. Многу пациенти од форензичкото одделение во Демир Хисар, исто така, тврдеа дека биле физички 

малтретирани од страна на други пациенти, при што стравувале за нивната лична безбедност и дека 

персоналот не интервенирал за да се спречи насилството меѓу пациентите, претпочитајќи да се повлече од 

такви ситуации за сопствена заштита. 

КПТ забележа дека одделенијата во Демир Хисар се исклучително трошни, лошо одржувани, валкани, а 

смрделе на урина. Во две одделенија санитарните јазли биле во особено лоша состојба, со измет на подот 

и затната, нефукнционална водоводна мрежа. Поради оваа причина пациентите биле должни да користат 

„гуски“, кои потоа ги празнеле. КПТ, исто така, објави дека одделенијата во болницата во Негорци биле 

многу трошни, а некои од собите сериозно пренатрупани. Во објектот имало лошо или никакво вештачко 

осветлување, а во затнатите тоалети имало купишта валкани партали. Немало простории за друштевни 

активности за пациентите, така што пациентите фактички биле затворени во своите соби во текот на 

зимата. 

Национални / расни / етнички малцинства 

Според пописот од 2002 година, етничкиот состав на населението било составено од 64,2 проценти 

Македонци, 25,2 отсто Албанци, 3,9 отсто Турци, 2,7 отсто Роми, 1,8 проценти Срби, 0,8 отсто Бошњаци, а 

0,5 проценти Власи. 

Односите меѓу етничката македонска и албанската заедница честопати беа затегнати. Неколку 

меѓуетнички инциденти предизвикаа протести што ги зголемија тензиите меѓу двете најголеми заедници. 

Етничките Албанци продолжуваат да се жалат на нееднаква застапеност во владините министерства и 

јавните претпријатија, иако во однос на 2001 година има подобрување. 

Според годишниот извештај на народниот правобранител, етничките Албанци и другите национални 

малцинства, со исклучок на етничките Срби и Власи, беа недоволно застапени во државната служба и 

други државни институции, вклучувајќи ги и воените, полициските сили и разузнавачките служби, како и 

во судовите, Народната банка, царината и јавните претпријатија, и покрај напорите да се вработуваат 

квалификувани кандидати од овие заедници. Етничките Албанци сочинуваа 18 отсто од персоналот во 

Армијата, додека сите малцинства  вкупно изнесувале 25 проценти, според статистичките податоци 

обезбедени од страна на Владата. Сепак, одредени министерства одбија да достават информации за 

етничкиот состав на вработените. 

Законот предвидува основно и средно образование на македонски, албански, ромски, турски и српски 

јазик. Бројот на студентите од малцинствата коишто добиваат средно образование на нивниот мајчин јазик 

продолжува да се зголемува, особено откако средното образование стана задолжително. 

Ромите пријавуваа широкораспространета општествена дискриминација. НВО и меѓународните експерти 

известуваа дека работодавачите честопати им ја ускратувале на Ромите можноста за работа, а некои Роми 

се пожалија на недостиг од пристап до јавните социјални фондови. Ромските деца беа повеќе присутни во 

сегрегирани „специјални“ училишта за ученици со пречки во интелектуалниот развој. Ромските невладини 

организации, исто така, објавија дека сопствениците повремено им оневозможувале на Ромите влез во 

нивните објекти. Некои Роми немаат лични карти коишто им се потребни за да добијат пристап до 

владините услуги како што се образованието, социјалната и здравствената заштита, иако ЕУ и УНХЦР 

работеа на обезбедување лични документи за сите Роми.  Владата ја финансираше примената на 

Националната стратегија за Ромите во рамките на нејзината заложба за одбележување на Декадата на 

Ромите 2005-2015 година, вклучувајќи ги помошта во образованието, домувањето, вработувањето и 

развојот на инфраструктурата. Сепак, со исклучок на образованието, средствата не беа доволни за да се 

постигнат позначајни резултати, особено во областа на здравствената заштита. Владата, исто така, 

продолжи да финансира ромски информативни центри коишто ги упатуваа Ромите кон образованието, 

здравството и ресурсите за  социјалната заштита.  

Зголемените фондови од невладините организации и од Владата имаа за цел да се елиминираат пречките 

во образованието, вклучувајќи ги и условените парични трансфери за ромските ученици, што доведува до 

стабилна стапка на ученици кои посетуваат училиште, особено во средните училишта.  Етничките Турци се 

жалеа на дискриминација. Нивната најголема грижа е бавниот напредок во постигнувањето правична 

застапеност во владините институции, отсуството во урбаните општини каде што етничките Турци се 

мнозинство и каде што можеле официјално да го користат турскиот јазик и несоодветната застапеност на 

турскиот јазик во образованието и медиумите. Турскиот јазик е официјален јазик во четири рурални 

општини. 

Општествени злоупотреби, дискриминација и чинови на насилство врз основа на сексуална ориентација 

и родов идентитет 

Сексуалната ориентација не е заштитена категорија според законот, иако Комисијата за заштита од 

дискриминација формирана со законот разгледуваше и поплаки од заедницата ЛГБТ. 

Активистите кои ги застапуват правата на заедницата ЛГБТ пријавиле инциденти со општествени 

предрасуди, вклучувајќи и малтретирање и употреба на навредлив јазик и во медиумите и од Владата. Во 

ноември, Центарот за ЛГПТ на  Хелсиншкиот комитет  беше вандализиран, а двајца активисти беа 

нападнати додека ги носеле знаците за маршот на толеранцијата. 

Друго општествено насилство или дискриминација 

Имаше изолирани случаи на дискриминација против лица со ХИВ / СИДА при вработувањето и пристапот 

до здравствена заштита. 

Дел 7. Работнички праваа.  

Слобода на здружување и правото на колективно договарање 

 

Законот предвидува право на формирање и здружување на независни синдикати без претходно 

овластување или дополнителни барања. Законот го предвидува правото на штрајк, но го ограничува 

правото на штрајк на припадниците на војската и полицијата. За време на штрајк, законите дозволуваат 

работодавачите да „исклучат“ или времено да отпуштат до 2 процента од работниците за кои веруваат 

дека се потенцијално насилни или ангажирани во „недемократски активности“ и ги попречуваат 

преговорите меѓу работниците и работодавачот; работодавците мора на работниците да им ги платат 

придонесите за време на исклучувањето и повторно да ги вработат по штрајкот. Ако властите го прогласат 

штрајкор за нелегален, работодавците може да ги отпуштат учесниците или да ги тужат за штета. 

Законот го штити правото на колективно преговарање, но колективните договори мора да опфаќаат 

најмалку 20 проценти од вработените во јавниот или во приватниот сектор, а најмалку 10 проценти од 

работодавците. Според законот, колективните договори се однесуваат на сите работници без разлика дали 

се членови на синдикатот или не. Законот забранува дискриминација против синдикатите и предвидува 

враќање на работниците отпуштени за синдикална активност. Владата не секогаш ги применуваше 

законите против мешање во синдикатите. Постапките не биле предмет на долги одложувања. 

Слободата на здружување во практиката се почитуваше. Синдикатите може слободно да се регистрираат 

во Централниот регистар на Република Македонија. Работничките организации беа независни од Владата 

и политичките партии. Владата го почитуваше правото за колективно договарање во практиката. 

Работниците го применуваа правото на штрајк, но Синдикатите сметаа дека „одредбата за исклучување“ 

во законот им дозволува на работодавачите да ги исклучат синдикалните лидери од учество во 

колективните преговори за време на штрајк. 

Претставници на синдикатот изјавиле дека раководителите и владините министри користеле закани за 

прекин на штрајковите. Имаше, исто така, случаи на раководители кои ги принудувале членовите на 

синдикатот да потпишат изјави со кои треба да кажат дали биле во штрајк, и да ги искористат потписите за 

да се утврди дали членовите треба да добијат плата или не. На некои членови на синдикатот им се 

упатувале закани со отказ ако штрајкот не се прекине. Други членови на синдикатот изјавија дека властите 

им се заканувале со државни инспекции на бизнисите на нивните брачни другари или на семејството 

додека тие штрајкувале. Компаниите, исто така, им велеле на членовите на синдикатот кои биле времено 

вработени да не се приклучуваат на штрајкот ако сакаат да станат постојани вработени. 

Имаше случаи кога Владата преговараше со синдикатот кој не беше во штрајк, а одбиваше да разговара со 

синдикатот кој беше во штрајк, тврдејќи дека синдикатот кој не е во штрајк е вистинскиот претставник на 

штрајкувачите. 

Имаше случаи на дискриминација против синдикатите, но само за време на штрајковите. 

б. Забрана на принудна или задолжителна работа 

Законот забранува принудна или задолжителна работа, вклучително и на деца, меѓутоа, Владата не ги 

применуваше овие закони ефикасно во случајот со децата Роми, кои биле подложни на трговија со луѓе, 

особено принудното питачење на јавни места, обично од страна на членовите на семејството. 

Исто така, види го Извештајот за трговија со луѓе на Стејт департментот на: www.state.gov / j / tip. 

в. Забрана на детски труд и минимална возраст за вработување 

Законот ги штити децата од експлоатација на работното место, вклучувајќи и присилна или задолжителна 

работа. Сепак, Владата не успева ефективно да го спроведе законот во практика за ромските деца.  Законот 

предвидува затворска казна од најмалку осум години за лице коешто купува, продава, чува или зема деца 

или малолетни лица за експлоатација. 

Минималната возраст за вработување е 15 години. Деца кои имаат 14 години можат да работат како 

чираци или како дел од официјалната образовна програма. Законот забранува вработување на малолетни 

лица под 18-годишна возраст, за работа која е штетна за нивното психичко и физичко здравје и морал. 

Законот, исто така, забранува малолетните лица да работат ноќе или повеќе од осум часа дневно или 40 

часа неделно. 

Имаше извештаи дека поединци го користат детскиот труд во сивата економија, пред сè деца кои питаат, 

чистат ветробрански стакла, продаваат цигари и други дреболии на отворени пазари, на улиците, баровите 

или рестораните во текот на ноќта. Децата вклучени во вакви активности се претежно Роми и најчесто 

работат за нивните родители или членови на семејството. Официјални лица не ги казнувале ваквите 

престапи и децата останале подложни на експлоатација. Задолжена за спроведување на законите против 

питачење и трговија е полицијата.  

Исто така, види на Наоди за најтешките форми на детски труд на Департментот за труд на: www.dol.gov 

/ ilab/programs/ocft/tda.htm  

Oдговорно за спроведување на законите коишто го регулираат вработувањето на децата e Министерството 

за труд и социјална политика. Напорите на Владата за елиминирање на принудното питачење кај децата 

во голема мера беа неефикасни. Иако постојат неопходните закони, службените лица ретко ги 

спроведуваат. 

Во текот на годината, Министерството за труд и социјална политика финансираше три центри за 

образование, медицински и психолошки услуги за деца кои питаа на улица. Невладините организации, со 

поддршка од Владата, финансираа два дополнително центра за деца во Скопје. Меѓународните донатори 

поддржаа програми за превенција на детското питачење на улица и за зголемување на бројот на запишани 

деца, за кои постои ризик дека ќе работат таква работа, во училиштата. Владата раководеше со Центарот 

за социјални услуги во Скопје со кој се обезбедуваат услуги за децата кои работат на улица, вклучувајќи ги 

и децата кои питачат. 

Исто така, види:  Наоди за најтешките форми на детски труд на Департментот за труд на:    

www.dol.gov / ilab/programs/ocft/tda.htm         

г. Прифатливи услови за работа 

Законската минимална плата изнесуваше 8050 денари (171 $) месечно. Според официјалната статистика, 

просечната месечна нето-плата во септември изнесуваше 20.779 денари (442 $). 

Законот предвидува 40-часовна работна недела со минимум  24 часа одмор, платен одмор од 20 до 26 

работни денови, и боледување (првите 30 дена се платени од страна на работодавачот, со можност за 

продолжување во зависност од дијагнозата, денови покриени од страна на Фондот за социјално 

осигурување). Според законот, вработените не смеат да работат повеќе од осум часа  прекувремена 

работа неделно или 190 часа годишно. Според Колективниот договор меѓу Владата и синдикатите, 

вработените во јавниот и приватниот сектор имаат право на надомест за прекувремена работа на 135 

проценти од нивната редовна плата. Покрај тоа, законот им дава право на вработените кои работат повеќе 

од 150 часа прекувремена работа годишно на бонус од една месечна плата. Сепак, многу работодавци 

ангажирале работници без да го почитуваат законот. Особено малите бизниси често барале од 

вработените да работат многу повеќе од законските граници. 

Во текот на годината Трудовиот инспекторат на Министерството за труд и социјална политика поднел 

пријави против неколку приватни бизниси за принудување на вработените да работат долги часови без 

законски пропишаните паузи, и за непријавување на вработените. Во случај на такви прекршоци, 

трудовите инспектори имаат правна надлежност да ја затворат фирмата сè додека работодавачот не ги 

коригира прекршоците. Во случаи на повторување на прекршувањата, сопствениците можат да бидат 

казнети. 

Министерството за труд и социјална политика не ги спроведуваше стриктно законите и прописите за 

безбедност. Тоа вработува 110 трудови инспектори. Иако работниците имаат право да се отстранат од 

ситуации кои го загрозуваат нивното здравје или безбедност без опасност по нивното идно вработување, 

работодавците не  го почитуваа секогаш ова право во практиката. Во 2011-12 година, во просек, 44 

работника годишно ги загубија своите животи на работното место, како резултат на лабави или 

непостоечки мерки за заштита или долги часови поминати на градилиштата. 

Истражувањата укажуваат на тоа дека значителен број вработени во неформалната економија не беа дел 

од легалната работна сила. Проценките за обемот на неформалната економија се движеа помеѓу 15 и 40 

проценти од бруто домашниот производ. 

 

 

 

 

 

 

 

 

 

 

 

 

 

 

 


